
 

A BAÑA 

 

 
Antes de inscribirse, preguntar se hai prazas dispoñibles  

  

  

 

  

NOTA:   No caso de que as obras da Avda. Rguez. de Viguri continúen impedindo a parada do 

bus, empregarase a mesma parada da ruta anterior, é dicir, na rúa Monte dos Postes, xusto 

fronte ao conservatorio profesional de música. 

 

     

Distancia: 17 km.    Tipo: Circular 

Dificultade: Moderada    Desnivel: +378 m . 

 

 

SAÍDAS DESDE SANTIAGO DE COMPOSTELA: 

-Avda. Rodríguez de Viguri: 8:45 h. 

-Rúa do Hórreo: 8:50 h. 

-Estacionamento de Santa Marta: 9:00 h. 

 



 

 

SITUACIÓN: 

O Concello da Baña, xunto co Concello de Negreira, forman a Comarca de Barcala. 

Está situado ao oeste de Santiago de Compostela, e limita cos Concellos de Ames, Negreira, Val 

do Dubra e Santa Comba.  

A Baña atópase moi preto de nós, a escasa media hora de Santiago de Compostela. 

É un Concello eminentemente rural, con case o 50% da súa poboación adicada a actividades 

agro-gandeiras, destacan tamén os recursos forestais, e conserva aínda algúns vestixios 

de artesanía tradicional, por exemplo veciños que fan sombreiros, ou que traballan a pedra. 

O municipio ten un clima temperado, oceánico e húmido, e as temperaturas son moderadas. 

Isto fai que a vexetación sexa variada e frondosa. 

 

PERCORRIDO: 

A nosa ruta comeza no mesmo San Vicenzo da Baña, collendo alí mesmo o RÍO ALBARIÑA, ou 

tamén chamado RÍO BAÑA. O arranque do sendeiro xa nos ofrece o primeiro dos muiños deste 

río que discorre practicamente por este Concello, e que nos vai a ofrecer un marabilloso 

entorno fluvial. Unha mestura de arte, historia, natureza e tradición. 

Seguiremos esta marxe do río ata a PONTE DE NANTÓN, unha das pontes máis antigas da 

comarca da Barcala e que formaba parte da antiga vía que se dirixía a Negreira, hoxe en día 

non se usa. 

A uns metros por unha senda xa atopamos a ÁREA RECREATIVA DO RÍO ALBARIÑA no lugar de 

Nantón. Unha área ben fermosa que conta co seu muiño e un tramo moi cativador do río. 

Atravesaremos a aldea de Nantón e poderemos encher auga, tanto la billa da auga do depósito 

da traída veciñal como na FONTE JUDE. 

Deixamos a aldea para continuar o noso camiño cara outra fermosa zona fluvial, coa súa 

fervenza, onde a maior cantidade de auga se concentra a ambos os dous lados, separados por 

unha especie de parede de pedras, creando así un efecto coma se fosen dúas fervenzas. 

Aquí, o Club Vía Láctea desbrozou un tramo para dar continuidade a ruta. Iremos por camiños 

e pistas de monte, e un par de pequenos tramos de asfalto pero que son agradables para 

camiñar, esto levaranos ata o cumio do MONTE SANTA MARIÑA.  

A cima do MONTE SANTA MARIÑA é o cume máis alto da Baña e tamén o que ofrece unha das 

mellores panorámicas do Val de Barcala e ata se pode ver o Pico Sacro. Actualmente conta cun 

columpio de madeira, que foi obra dun carpinteiro local por encarga do Concello da Baña, para 

poñer en valor a zona. 

O noso seguinte obxectivo é chegar ao REGO DE FAILDE, para elo vamos dirixirnos a ALDEA DE 

BARRO, pasando pola súa igrexa de Santa Mariña de Barro e dende aquí xa imos entrar na 

marxe do REGO DE FAÍLDE. Tomaremos a senda da RUTA DOS MUIÑOS, outro curso fluvial de 

gran beleza natural, unha paisaxe de río cautivadora que nos mergulla na historia e na 

etnografía do municipio. 



 

Deixarémonos envolver polos seus saltos e pozas que crean unha paisaxe 

engaiolante repleta de muiños, exactamente, 9 muíños tradicionais galegos, 

cada un deles coa súas particularidades e coas súas pegadas na historia do 

municipio, ademáis unha gran variedade de vexetación autóctona.  

Imposible esquecer a ANTIGA FÁBRICA DA LUZ que suministrou luz á capital bañense e ás 

aldeas próximas a principios do século XX. As súas 79 escadas de pedra forman o conxunto 

máis coñecido do lugar. 

 

HISTORIA DA ANTIGA FÁBRICA DA LUZ 

O Concello de A Baña di que: 

No 1906 Manuel Gómez Barbeira funda a Electra de La Baña S.A. e inmediatamente constrúe a 

planta a carón do rego do Faílde. 

Dende esta minicentral subministra luz a San Vicenzo, capital bañense e as aldeas próximas da 

capital ata chegando incluso a zonas do Concello de Negreira. 

Funcionou ata o 13 de novembro do 1951, implantando o servicio a Sociedade Xeral de Galicia 

da recente presa construída no Tambre e xestionada por Fillos de Plácido Fabeiro S.A. 

Na planta bañense traballaba a familia Proupín que era a encargada do correcto 

funcionamento. Vivían nela e incluso a familia aumentou nela nacendo José Proupín. No parón 

de produción da enerxía emigraron a Venezuela. 

Como dato, en 1933 o kilowatio rondaba as 33 pesetas sen impostos. A xefatura de Industria 

era a que verificaba e inspeccionaba os contadores e o tendido eléctrico. O tendido eléctrico 

de Electra La Baña S.A. seguía en funcionamento en aluger á Sociedade Xeral de Galicia. 

 

 

 

 



 

COLABORACIÓN ENTRE O CLUB VÍA LÁCTEA é o CONCELLO DA BAÑA: 

Para conseguir ter un percorrido de distancia axeitada para o noso club, tivemos que deseñar 

un percorrido para esta ocasión. O itinerario proxectado é un itinerario sen sinalizar, agás o 

último tramo, por iso a vexetación era dunha altura considerable. 

O Concello da Baña estivo colaborativo en todo momento, interesándose polo diseño do noso 

percorrido e así axudar. 

Así pois, Club Vía Láctea desbrozou parte dos accesos polos que queremos pasar e o Concello 

da Baña limpou as marxes de ambos ríos según o trazado que se lles facilitou. 

Estamos moi agradecidos ao Concello e a súa brigada que fixeron un gran traballo limpando os 

tramos dos ríos exactamente onde lles indicamos. Houbo que realizar un duro traballo e 

queremos e debemos agradecer e recoñecer o seu esforzo,  pois o traballo foi abondo. 

Estamos contentos de poder ofrecer esta ruta a todos vós e que poidades descubrir os 

encantos dun Concello que aínda non tocáramos. 

 

NORMAS E RECOMENDACIÓNS: 

- Cada persoa irá ao seu ritmo, seguindo a sinalización habitual e identificativa do noso 

club (cinta laranxa), que será colocada polas persoas da organización encargadas desta 

tarefa.  

 

- Aínda que haberá persoas da organización en distintas posicións do grupo, 

recomendamos non camiñar só, trata de ir acompañado por outra persoa que teña o 

mesmo ritmo ca ti. 

 

- Por motivos de seguridade recordade que debe manterse unha distancia de seguridade 

que permita o movemento libre das persoas que vaian diante ou detrás.  

 

- Se por calquera motivo chegas a unha encrucillada e non atopas as marcas do club, é 

posible que te tiveses desviado do camiño que hai que seguir, volve á última marca do 

club que viches. Se non a atopas ponte en contacto con alguén da organización. 

 

- O encargado de pechar o grupo virá quitando a sinalización do club ao seu paso. Se por 

algún motivo te vas desviar do camiño é importante que deixes un obxecto  (mochila, 

bastóns,...) no camiño como marca para non quedar sen sinais. 

 

- Trae auga suficiente para todo o percorrido. Se a calor apreta, molla de cando en vez o 

pescozo, os pulsos e a fronte. 

- As persoas non autorizadas non poderán manipular en ningún momento a sinalización da 

organización, sendo unha falta grave. No caso de que por algunha circunstancia fose 

necesaria repoñela porque a movese o vento, a quitase alguén,... informarase 

previamente á organización. 

 

- Os bastóns sempre che serán útiles e en pasos complicados sempre axudan.  



 

 

Nesta ruta recoméndase o seu emprego en tramos do río, xa que 

hai pasos técnicos típicos das sendas fluviais.  

 

- Ven con calzado e roupa axeitada para camiñar segundo a zona e a climatoloxía.  

 

Nesta ruta atopasemos un cruce no río Albariña no que mollaremos algo as botas, é un paso 

curto do cal adxuntamos fotografía. O club intentará colocar unha corda para ese día, e así 

dar confianza. 

 

 

- Antes de chegar ao punto de inicio da ruta, darase un tempo en San Vicenzo da Baña, 

para almorzar libremente. 

 

- Nunca está de máis recordar que hai que coidar a natureza, non tirar lixo, ir ao baño 

sen deixar rastro e procurar non facer moito ruído, só deixaremos as nosas pegadas. 

 

- Se algún membro do grupo necesita axuda, ofrecerémoslla dentro das nosas 

posibilidades, que a confraternización sexa a filosofía do noso club. 

 

 

- O bo funcionamento das nosas saídas será posible grazas á colaboración de todo o 

grupo. Trátase de gozar da natureza, facer exercicio e pasar un día de lecer todo o 

mellor posible.

 

 

 

 



 

 

 

 

 

 

 

 

 

 

VEN A DESCUBRIR ALGÚNS DOS ENCANTOS DA BAÑA !!!! 


